
boedjangnja The Tay Hou. Ternjata samalem kira djam sabelas, koetika The Tay Hou baroe sadja masoek tidoer, mendadak djendela kamarnja terpental terboeka dan berbareng dengen itoe berlompat masoek satoe bajangan item, pada sabelonnja The Tay Hou bisa berboeat satoe apa, iapoenja leher soeda ditabas poetoes oleh pedangnja itoe tetamoe malem, hingga kapalanja bergloetoekan djato dari atas iapoenja pembaringan, sedeng badannja jang baroe saparo terangkat bangoen, kombali djato menggletak ka atas itoe pembaringan.

„Istrinja The Tay Hou lantes mendjerit sakeras-kerasnja minta pertoeloengan, entah dengen tjara bagimana, satoe kali itoe hiapkek menoeding padanja, lantes sadja itoe prampoean djadi seperti orang kasima, boekan sadja iapoenja moeloet tida bisa bertreak lagi, malah iapoenja sakoedjoer badan djadi kasemoetan dan tida bisa berkoetik lagi, hingga ia tinggal rebah tjelentang di atas iapoenja pembaringan dengen tida berdaja. Blakangan bebrapa boedjang dan moerid-moeridnja The Tay Hou lantaran mendenger soeara treakan minta toeloengnja The Tay Hou poenja istri,
pada dateng memboeroe ka itoe kamar; tapi koetika iaorang baroe sampe ka depan pintoe kamar terseboet, lantes keliatan satoe bajangan item berlompat kaloear dari dalem itoe kamar, sabagi djoega gerakan satoe
koetjing, jang tida kadengeran soeara tindakan kakinja.

„Itoe moerid-moeridnja The Tay Hou semoeanja membekal sendjata, dengen lantes iaorang menjerang pada itoe tetamoe malem, tapi dengen gampang sadja ia mengegos sana-sini atawa poen menangkis sama iapoenja pedang, berbareng dengen itoe, saban ia mendapet koetika lantes ia tiam moerid moeridnja

